
LAQGĦA PLENARJA TA’ LXX COSAC 

Madrid, 26–28 ta’ Novembru 2023

Il-kontribut ta’ LXX COSAC 

(C/2024/848)

L-Ukrajna

(1) Il-COSAC ittenni d-dikjarazzjonijiet li saru fil-laqgħat tagħha organizzati fi Praga u Stokkolma ta’ kundanna soda u 
qawwija tal-invażjoni mhux provokata, mhux ġustifikata u illegali tar-Russja fl-Ukrajna, il-gwerra ta’ aggressjoni 
tagħha kontra l-Ukrajna kif ukoll l-okkupazzjoni temporanja u t-tentattiv ta’ annessjoni ta’ xi partijiet tat-territorji tal- 
Ukrajna, li jirrappreżenta ksur sfaċċat tal-Karta tan-Nazzjonijiet Uniti.

(2) Il-COSAC ittenni t-talba tagħha għal waqfien mingħajr kundizzjonijiet u immedjat tal-azzjonijiet militari illegali tar- 
Russja, l-irtirar tal-forzi u tat-tagħmir militari kollu tagħha mit-territorju tal-Ukrajna, fil-fruntieri tagħha rikonoxxuti 
internazzjonalment, u t-tmiem immedjat tal-użu tal-forza jew kwalunkwe forma oħra ta’ aggressjoni kontra l-Ukrajna.

(3) Għal darb’oħra, il-COSAC tesprimi l-appoġġ sod tagħha għall-indipendenza, is-sovranità u l-integrità territorjali tal- 
Ukrajna fil-fruntieri tagħha rikonoxxuti internazzjonalment, kif ukoll għad-dritt inerenti ta’ dan il-pajjiż għal difiża 
leġittima kontra l-aggressjoni tar-Russja.

(4) Il-COSAC tistieden lill-Unjoni Ewropea u lill-Istati Membri tagħha jkomplu jipprovdu appoġġ politiku, diplomatiku, 
ekonomiku, militari, tekniku u umanitarju robust lill-Ukrajna u lill-popolazzjoni tagħha sakemm ikun hemm bżonn 
biex tintemm il-gwerra ta’ aggressjoni tar-Russja u jerġgħu jiġu stabbiliti s-sovranità u l-integrità territorjali tal- 
Ukrajna. F’termini ta’ appoġġ militari, hija tistenna bil-ħerqa li tkompli l-assistenza militari fuq il-perkorsi bilaterali kif 
ukoll permezz tal-Faċilità Ewropea għall-Paċi, b’mod partikolari, it-tħaffif tal-konsenji tal-missili u l-munizzjon 
fl-ambitu tal-inizjattiva ta’ miljun ċiklu ta’ munizzjon tal-artillerija u s-sistemi tad-difiża tal-ajru biex jipproteġu lill- 
poplu Ukren u l-infrastruttura kritika u tal-enerġija tiegħu. Dan ma għandux jippreġudika l-karattru speċifiku tal- 
politika ta’ sigurtà u ta’ difiża ta’ ċerti Stati Membri.

(5) Il-COSAC ittenni s-sodisfazzjon u l-appoġġ tagħha għall-isforzi Ewropej u internazzjonali favur it-tiswija, l-irkupru u 
r-rikostruzzjoni tal-Ukrajna. Hija tappella lill-istituzzjonijiet tal-UE u lill-Istati Membri jħaffu l-ħidma li għandha 
l-għan li tuża l-assi immobilizzati tar-Russja biex jappoġġjaw l-irkupru u r-rikostruzzjoni tal-Ukrajna.

(6) Il-COSAC tilqa’ l-isforzi diplomatiċi li għaddejjin biex jiġi żgurat l-akbar appoġġ internazzjonali possibbli għall- 
prinċipji u l-objettivi ewlenin tal-Formula ta’ Paċi Ukrena. Hija tisħaq l-appoġġ tagħha għall-implimentazzjoni tal- 
Formula ta’ Paċi u għall-organizzazzjoni ta’ Summit Globali għall-Paċi, filwaqt li tfakkar li paċi komprensiva, ġusta u 
dejjiema fl-Ukrajna trid tiġi kkonsolidata fuq ir-rispett sħiħ tal-indipendenza, is-sovranità u l-integrità territorjali 
tagħha,fil-fruntieri tagħha rikonoxxuti internazzjonalment. L-ilħuq ta’ dan l-għan ikun kontribut sinifikanti għat- 
tisħiħ tal-paċi u s-sigurtà internazzjonali.

(7) Il-COSAC tilqa’ l-fatt li l-Kunsill Ewropew ta’ Ottubru 2023 tenna l-impenn tiegħu li jiżgura appoġġ finanzjarju 
stabbli, prevedibbli u sostenibbli għall-Ukrajna fis-snin li ġejjin u tħeġġu jadotta l-pakkett ta’ assistenza finanzjarja, 
jiġifieri l-Faċilità għall-Ukrajna fil-laqgħa tiegħu ta’ Diċembru.

(8) Il-COSAC tqis li huwa meħtieġ li l-mexxejja Russi jinżammu responsabbli għall-gwerra ta’ aggressjoni kontra 
l-Ukrajna kif ukoll għal kwalunkwe individwu li jkun ħa sehem f’delitti tal-gwerra jew delitti serji oħra, jew 
wettaqhom, u tappoġġja bis-sħiħ l-investigazzjoni tal-Qorti Kriminali Internazzjonali fl-Ukrajna, kif ukoll 
kwalunkwe inizjattiva oħra li għandha l-għan li tipprevjeni li tali delitti ma jiġux ikkastigati, b’mod partikolari 
l-istabbiliment ta’ tribunal għall-prosekuzzjoni tad-delitt ta’ aggressjoni kontra l-Ukrajna u l-istabbiliment ta’ 
mekkaniżmu ta’ kumpens futur.

Il-Ġurnal Uffiċjali  
tal-Unjoni Ewropea 

(9) Il-COSAC tappoġġja l-miżuri li għandhom l-għan li jdgħajfu l-kapaċità tar-Russja li twettaq il-gwerra ta’ aggressjoni 
tagħha, inklużi s-sanzjonijiet adottati mill-Unjoni Ewropea u tappella għall-implimentazzjoni sħiħa u effettiva 
tagħhom, u biex iżżid l-isforzi, f’kooperazzjoni mas-sħab, ħalli timblokka kwalunkwe tentattiv biex jiġu evitati dawn 
is-sanzjonijiet. Hija tappella lill-Istati Membri tal-UE biex iħaffu l-adozzjoni tat-12-il pakkett ta’ sanzjonijiet li jmiss 
biex ikomplu jżidu l-kostijiet tal-aggressjoni tar-Russja. Hija tilqa’ r-riżoluzzjoni tal-Parlament Ewropew tad-
9 ta’ Novembru 2023 dwar l-effikaċja tas-sanzjonijiet tal-UE fuq ir-Russja, inkluż l-appell għal projbizzjoni sħiħa fuq 
l-importazzjoni tal-LNG u tal-gass likwifikat miż-żejt Russu fl-UE u li jiġi pprojbit it-trasport tal-esportazzjonijiet 
Russi taż-żejt u tal-LNG mit-territorju tal-UE.

(10) Il-COSAC tiddeplora l-appoġġ militari, materjali u tip ieħor ta’ appoġġ li ċerti pajjiżi jkomplu jipprovdu għall-gwerra 
ta’ aggressjoni tar-Russja kontra l-Ukrajna u tħeġġiġhom itemmu tali azzjonijiet.

(11) Il-COSAC ittenni l-kundanna qawwija tagħha ta’ deportazzjonijiet illegali u trasferimenti ta’ tfal u ċivili Ukreni oħra 
lejn ir-Russja u l-Belarussja u titlob li dawn il-pajjiżi jiggarantixxu r-ritorn immedjat u sikur tagħhom.

(12) Il-COSAC tikkundanna l-attakki intenzjonati tar-Russja kontra l-infrastruttura ċivili u kritika Ukrena, inkluż 
il-faċilitajiet għall-ħżin u għall-esportazzjoni taċ-ċereali, u l-azzjonijiet tagħha biex tfixkel il-libertà tan-navigazzjoni 
fil-Baħar l-Iswed, li juru li r-Russja qed tkompli tuża l-ikel bħala arma, u b’hekk iddgħajjef is-sigurtà alimentari 
globali. Hija tilqa’ l-azzjonijiet determinati tal-Ukrajna fil-ftuħ ta’ rotta alternattiva tal-baħar biex jinżammu 
l-esportazzjonijiet taċ-ċereali wara l-irtirar unilaterali tar-Russja mill-Inizjattiva tal-Baħar l-Iswed dwar iċ-Ċereali. 
Il-COSAC twassal l-appoġġ tagħha għall-isforzi kollha li għandhom l-għan li jiffaċilitaw l-esportazzjonijiet taċ-ċereali, 
b’mod partikolari lejn dawk il-pajjiżi fi bżonn akbar fl-Afrika u fil-Lvant Nofsani, u biex tissaħħaħ il-kapaċità tal- 
korsiji ta’ solidarjetà tal-UE u rotot oħra tal-esportazzjoni għall-qamħ Ukren. Huwa importanti wkoll li titrawwem 
ir-reżiljenza tal-agrikoltura fl-Afrika.

(13) Il-COSAC ittenni l-appoġġ tagħha għall-proċess ta’ tkabbir li għaddej għall-Ukrajna u l-Moldova bbażat fuq l-issodisfar 
tar-rekwiżiti għall-proċess ta’ adeżjoni tagħhom mal-Unjoni Ewropea skont il-Pakkett tat-Tkabbir tal-Kummissjoni 
għall-2023.

(14) Il-COSAC tqis li, kif saħqet fid-Dikjarazzjoni ta’ Granada maħruġa mill-mexxejja tal-UE fis-6 ta’ Ottubru 2023, 
it-tkabbir huwa investiment ġeostrateġiku fil-paċi, is-sigurtà, l-istabbiltà u l-prosperità. Dan huwa xprun għat-titjib 
tal-kundizzjonijiet ekonomiċi u soċjali taċ-ċittadini Ewropej, filwaqt li jnaqqas id-disparitajiet bejn il-pajjiżi, u jrid 
irawwem il-valuri li fuqhom hija msejsa l-Unjoni.

(15) Il-COSAC tilqa’ l-Pakkett tat-Tkabbir tal-Kummissjoni għall-2023 ippubblikat fit-8 ta’ Novembru 2023 u 
r-rakkomandazzjonijiet biex jinfetħu negozjati tal-adeżjoni mal-Ukrajna, mal-Moldova u mal-Bożnija-Ħerzegovina 
(ladarba jintlaħaq il-grad meħtieġ ta’ konformità mal-kriterji tas-sħubija), kif ukoll biex jingħata l-istatus ta’ kandidat 
lill-Georgia.

(16) Il-COSAC ittenni l-appoġġ tagħha għall-Balkani tal-Punent kif ġie espress fl-Aġenda ta’ Tessaloniki 20 snin ilu; hija 
tappoġġja l-proċess ta’ adeżjoni tagħhom u tilqa’ l-Pjan ta’ Tkabbir għall-Balkani tal-Punent ippreżentat reċentement 
mill-Kummissjoni.

(17) Il-COSAC tistieden lill-membri aspiranti jżidu l-inizjattivi ta’ riforma tagħhom, bl-għajnuna tal-Unjoni Ewropea, 
b’mod partikolari fil-qasam tal-istat tad-dritt, f’konformità man-natura bbażata fuq il-mertu tal-proċess ta’ adeżjoni. 
B’mod parallel, iridu jitwettqu r-riformi meħtieġa sabiex Unjoni Ewropea estiża tkun tista’ tkompli taħdem b’mod 
effettiv għall-benefiċċju taċ-ċittadini Ewropej.

Patt Ewropew dwar il-Migrazzjoni u l-Ażil

(18) Il-COSAC tirrikonoxxi li d-diskussjoni dwar id-dibattitu rigward il-migrazzjoni reġgħet kisbet rilevanza bħala riżultat 
tal-aħħar kriżijiet tal-migrazzjoni u l-pressjoni dejjem tikber fuq il-fruntieri esterni tal-UE, kif muri speċjalment mill- 
każijiet tal-gżejjer ta’ Lampedusa u El Hierro.

(19) Il-COSAC tqis li hemm urġenza li jintlaħaq ftehim politiku bbilanċjat u vijabbli fir-rigward tal-Patt dwar il-Migrazzjoni 
u l-Ażil li jiggarantixxi s-solidarjetà u l-kondiviżjoni ġusta tar-responsabbiltà. F’dan is-sens, il-COSAC tħeġġeġ lill- 
Parlament Ewropew, lill-Kunsill u lill-Kummissjoni jintensifikaw l-isforzi tagħhom biex jikkonkludu dan id-dossier 
qabel tmiem il-leġiżlatura Ewropea. Fid-dawl tal-aħħar żviluppi allarmanti fil-Lvant Nofsani, il-COSAC tappella biex 
l-UE tkun proattiva fl-indirizzar tal-flussi ġodda possibbli ta’ refuġjati u fl-għoti ta’ appoġġ b’mod partikolari lill-Istati 
Membri l-aktar esposti.

(20) Il-COSAC tfakkar li l-Patt dwar il-Migrazzjoni u l-Ażil irid jartikola ż-żewġ livelli tal-politika Ewropea dwar 
il-migrazzjoni. L-ewwel nett, id-dimensjoni interna, li tgħaqqad il-ġestjoni tal-migrazzjoni, il-protezzjoni effiċjenti 
tal-fruntieri esterni u t-tisħiħ tal-kooperazzjoni tal-pulizija u dik ġudizzjarja, ma’ funzjonament korrett tas-Sistema 
Ewropea Komuni tal-Ażil (SEKA). U, t-tieni, id-dimensjoni esterna, li għandha l-għan li timmaniġġja l-flussi 
migratorji, tiġġieled it-traffikar tal-bnedmin u l-faċilitazzjoni ta’ dħul klandestin ta’ migranti, f’kooperazzjoni mal- 
pajjiżi ewlenin ta’ oriġini u ta’ tranżitu, tindirizza l-kawżi fundamentali tal-migrazzjoni u tagħti opportunitajiet għall- 
migrazzjoni legali, kif ukoll l-integrazzjoni tal-migranti u l-persuni li jfittxu ażil. Il-COSAC tappella għall-abbozzar u 
l-implimentazzjoni ta’ aktar MtQ ma’ pajjiżi terzi fi sforz biex jiġu indirizzati l-migrazzjoni irregolari u l-faċilitazzjoni 
ta’ dħul klandestin ta’ migranti. Barra minn hekk, hija meħtieġa politika ta’ ritorn aktar effettiva, inklużi miżuri biex 
jissaħħaħ il-qafas legali u operazzjonali, biex jittejbu l-kwalità u r-rati ta’ ritorni, kif ukoll programmi ta’ 
riintegrazzjoni u kooperazzjoni ma’ pajjiżi sħab.

(21) Il-COSAC tisħaq fuq l-importanza tal-funzjonament taż-Żona Schengen għall-ġlieda kontra l-migrazzjoni irregolari u 
ttenni l-appell biex l-adeżjoni tal-Bulgarija u tar-Rumanija ma’ Schengen tiġi approvata mingħajr aktar dewmien.

Il-Kriżi tal-Enerġija u t-Tranżizzjoni Ekoloġika

(22) Il-COSAC tqis li t-trażżin tal-kriżi klimatika u tad-degradazzjoni ambjentali mhuwiex biss ħtieġa inevitabbli, iżda 
wkoll opportunità biex tiżdied drastikament l-awtonomija strateġika tal-UE dwar l-enerġija u r-riżorsi, u b’hekk 
in-negozji Ewropej isiru aktar kompetittivi. L-Unjoni Ewropea jeħtiġilha tkompli tmexxi l-ġlieda globali kontra 
t-tibdil fil-klima u t-telfien tal-bijodiversità, toħloq il-ġid u opportunitajiet ġodda, tieħu ħsieb u tappoġġja liċ-ċittadini, 
in-negozji u r-reġjuni l-aktar vulnerabbli fit-tranżizzjoni ekoloġika u tqis l-effetti kollaterali tal-varar tal-enerġiji 
rinnovabbli, kemm mil-lat ambjentali kif ukoll mil-lat tad-dipendenzi l-ġodda li x’aktarx joħloq. Għalhekk, 
ir-rilevanza ta’ dossiers bħar-riforma tad-disinn tas-suq tal-elettriku, il-pakkett tal-gass tal-idroġenu, ir-regolamen
tazzjoni dwar ir-restawr tan-natura, il-kwalità tal-arja, l-Att dwar l-Industrija b’Emissjonijiet Żero Netti, il-pakkett 
“Lesti għall-mira ta’ 55 %”, jew l-Att dwar il-Materja Prima Kritika. Il-COSAC għandha fiduċja li matul il-Presidenza 
Spanjola u dik Belġjana, se jiġu adottati l-miżuri msemmija biex jikkontribwixxu għall-objettivi elenkati hawn fuq kif 
ukoll biex jgħinu ħalli jiġu ffaċċjati l-isfidi futuri.

(23) Il-COSAC tisħaq li t-tranżizzjoni ekoloġika trid tikkontribwixxi għat-tnaqqis tad-dipendenza enerġetika tal-UE, filwaqt 
li tirrispetta t-taħlita tal-enerġija ta’ kull Stat Membru, tkun inklużiva, ma tħalli lil ħadd jibqa’ lura u tindirizza b’mod 
effettiv il-konġestjonijiet bħan-nuqqas ta’ persunal tas-sengħa, infrastruttura u ħżin xierqa tal-enerġija rinnovabbli.

(24) Il-COSAC tilqa’ l-ftehim milħuq fil-Kunsill Trasport, Telekomunikazzjoni u Enerġija li sar f’Ottubru li għadda biex tiġi 
emendata l-konfigurazzjoni tas-suq tal-elettriku tal-UE u tħeġġeġ lill-istituzzjonijiet Ewropej jikkonkludu l-azzjonijiet 
leġiżlattivi meħtieġa biex titnaqqas il-volatilità tal-elettriku, u b’hekk isir inqas dipendenti fuq il-prezz tal-fjuwils 
fossili, u għaldaqstant jiġu protetti l-konsumaturi u l-industrija, u jittejjeb il-funzjonament tas-suq tal-elettriku fit-tul.

(25) Il-COSAC taqsam il-fehma tal-Kunsill Ewropew ta’ Ottubru 2023 fis-sens li tisħaq fuq il-ħtieġa li jiġu adottati miżuri 
effettivi li jiggarantixxu s-sigurtà tal-infrastrutturi kritiċi, f’approċċ komprensiv u kkoordinat għar-rispons għall- 
kriżijiet, filwaqt li jiġi żgurat li s-setturi kollha jikkontribwixxu għal approċċ preventiv li jqis it-theddid kollu.

(26) Il-COSAC tenfasizza li l-miżuri leġiżlattivi relatati mat-Tranżizzjoni Ekoloġika għandhom jikkonformaw mal-Pilastru 
Soċjali tal-UE u jiżguraw is-sostenibbiltà ekonomika u soċjali, filwaqt li jitqiesu l-ħtiġijiet tal-ħaddiema u tan-negozji 
kif ukoll l-ispeċifiċitajiet nazzjonali u l-awtonomija strateġika tal-UE.

Awtonomija Strateġika Miftuħa u relazzjonijiet mal-Amerka Latina u l-Karibew

(27) Il-COSAC tilqa’ l-fatt li l-Kunsill Ewropew informali li sar ġewwa Granada fis-6 ta’ Ottubru indirizza l-awtonomija 
strateġika miftuħa bħala wieħed mis-suġġetti ewlenin ta’ diskussjoni, u tappella għal involviment u diskussjonijiet 
parlamentari dwar din il-kwistjoni.

(28) Il-kwistjoni msemmija, ikkunsidrata mill-ġdid fil-Kunsill Ewropew tas-26 u 27 ta’ Ottubru, tirrappreżenta wieħed 
mill-elementi ewlenin għall-ħidma preżenti u futura tal-Unjoni Ewropea. Fil-fatt, din tistabbilixxi diversi linji ta’ 
ħidma u tgħin biex jiġu ddefiniti l-parametri tal-Unjoni miċ-ċiklu istituzzjonali l-ġdid skedat mill-2024 ’il quddiem.

(29) Il-COSAC ittenni l-ħtieġa li l-Unjoni ssaħħaħ il-bażi ekonomika u industrijali u r-riżorsi u l-kapaċitajiet meħtieġa biex 
tiżgura l-awtonomija strateġika tagħha f’dinja dejjem aktar kompetittiva u kumplessa, mingħajr ma tirrinunzja għall- 
benefiċċji ta’ ekonomija globali miftuħa.

(30) Il-COSAC tilqa’ l-fatt li l-kunċett ta’ awtonomija strateġika miftuħa, li inizjalment kien marbut aktar mill-qrib mas- 
sigurtà u d-difiża, illum għandu ambitu ekonomiku. Il-Konklużjonijiet u d-Dikjarazzjonijiet reċenti tal-Mexxejja 
matul din is-sena tal-2023, bosta minnhom fl-okkażjoni tal-Presidenza Spanjola, huma tal-istess fehma, kif ukoll 
id-dokument Resilient 2030, ippreżentat matul il-Kunsill Ewropew informali ta’ Granada.

(31) Il-COSAC tħeġġeġ tisħiħ intern tal-Unjoni, mingħajr ma tirrinunzja għal relazzjoni mill-qrib mas-sħab tagħha. Dan 
huwa l-każ tal-Amerka Latina u l-Karibew, reġjun li miegħu, wara tmien snin mingħajr laqgħat ta’ livell għoli, fis-17 u 
t-18 ta’ Lulju sar it-Tielet Summit UE-CELAC, li l-COSAC tilqa’ b’sodisfazzjon. Fl-imsemmi Summit ġiet adottata 
dikjarazzjoni konġunta li torganizza u tirregolarizza r-relazzjoni bireġjonali bejn iż-żewġ sħab, li tistabbilixxi 
l-impenn li jsiru Summits regolari, kif ukoll l-istabbiliment ta’ mekkaniżmu ta’ koordinazzjoni bi pjan direzzjonali 
għall-2023-2025.

(32) Bl-istess mod, il-COSAC tilqa’ l-fatt li t-Tielet Summit UE-CELAC ikkontribwixxa għat-tisħiħ tal-Alleanza Diġitali 
UE-Amerka Latina, kif ukoll għall-qbil dwar aġenda ta’ investiment ambizzjuża fil-qafas tal-inizjattiva Global 
Gateway. Barra minn hekk, din l-okkażjoni kkontribwiet biex isir progress fi kwistjonijiet ta’ interess komuni u biex 
jiġu konklużi ftehimiet ta’ kooperazzjoni f’setturi ewlenin bħall-enerġija, (mal-Arġentina u l-Urugwaj) jew il-materja 
prima (maċ-Ċilì).

(33) Il-COSAC tikkondividi l-konklużjonijiet tas-Summit UE-CELAC fis-sens li tappella għar-ratifika tal-ftehimiet iffirmati 
u applikati bħalissa, tilqa’ l-proċessi li għaddejjin bħalissa, filwaqt li tqis id-drittijiet tal-bniedem, soċjali u ambjentali, 
biex jiġi ffirmat il-ftehim modernizzat bejn l-UE u ċ-Ċilì u bejn l-UE u l-Messiku fix-xhur li ġejjin, u tieħu nota tal- 
ħidma li għaddejja bejn l-UE u l-MERCOSUR.

Lvant Nofsani

(34) Il-COSAC tesprimi l-appoġġ tagħha għall-kundanna qawwija maqbula fil-Kunsill Ewropew fil-laqgħa tiegħu tal-15 ta’ 
Ottubru, imtennija fis-26 ta’ Ottubru, tal-Ħamas għall-attakki terroristiċi brutali u indiskriminati tiegħu madwar 
Iżrael. L-użu ta’ persuni ċivili bħala tarki umani mill-Ħamas huwa atroċità partikolarment deplorevoli.

(35) Il-COSAC tisħaq fuq id-dritt ta’ Iżrael li jiddefendi lilu nnifsu f’konformità mad-dritt internazzjonali u d-dritt 
umanitarju internazzjonali. Huwa jtenni l-appell tiegħu lill-Ħamas biex jeħles minnufih l-ostaġġi kollha mingħajr 
ebda prekondizzjoni.

(36) Il-COSAC ittenni l-importanza li tiġi żgurata l-protezzjoni taċ-ċivili kollha f’kull ħin f’konformità mad-dritt 
umanitarju internazzjonali. Hija tiddeplora t-telf kollu ta’ ħajjiet ta’ persuni ċivili.

ĠU C, 17.1.2024 MT  



ELI: http://data.europa.eu/eli/C/2024/848/oj 5/5

(37) Il-COSAC tesprimi t-tħassib l-aktar serju tagħha għas-sitwazzjoni umanitarja li qed tiddeterjora f’Gaża u tappella għal 
aċċess umanitarju kontinwu, rapidu, sikur u mingħajr xkiel u għajnuna biex jintlaħqu dawk fil-bżonn permezz tal- 
miżuri kollha meħtieġa inklużi kurituri umanitarji u waqfiet għall-ħtiġijiet umanitarji.

(38) Il-COSAC tfakkar fil-ħtieġa li tiġi evitata eskalazzjoni reġjonali u li jkun hemm ħidma mas-sħab f’dan ir-rigward inkluż 
mal-Awtorità Palestinjana.

(39) Il-COSAC hija lesta li tikkontribwixxi biex jerġa’ jitqajjem proċess politiku abbażi tas-soluzzjoni ta’ żewġ stati, inkluż 
permezz tal-Isforz ta’ Jum il-Paċi, tilqa’ inizjattivi diplomatiċi għall-paċi u s-sigurtà u tappoġġja l-organizzazzjoni ta’ 
konferenza internazzjonali dwar il-paċi dalwaqt.

